
Бастакы учуутал 

(акростих) 

Бастакы учуутал 

Ааҕарга үөрэтэн, 

Суоттуурга такайан 

Төһөлөөх оҕону 

Аҕалыы, ийэлии 

Кыһаллан үөрэттиҥ, 

Ыраахха угуйдуҥ? 

 

Учуутал, Эн хаста 

Чуорааны тыаһатан 

Уруокка ыҥырдыҥ? 

Уус тылы суруйар 

Тэтэрээт түҥэттиҥ? 

Ахсааны ааҕарга 

Лаппыйан үөрэттиҥ? 

 

Эн аатыҥ ааттанар, 

Номоххо ахтыллар. 

 

Ааспытын да иһин 

Ахтылҕан ымыыта, 

Кылаастар ааннара 

Куруутун санааҕа 

Ыҥыра тураллар 

Нэлэччи аһыллан. 

 

Арахсан, бытанан, 

Адьаһын ыраатан 

Төрөөбүт түөлбэттэн 

Тарҕанан, сир аайы 

Ыал буолан билигин 

Ыраахтан ахтабыт, 

Бастакы учуутал 

Ыҥырар чуорааныҥ 

Тырылыы тыаһыырын! 

Бастакы учууталбар 

Өйбүттэн сүппэккин бастакы учуутал, 

Өлбөөрөн  уостубат аналлаах эбиккин, 

Өрдөөҕү ол кэмҥэ салалла турабын, 

Өркөн өй түстэнэр ол ааспыт кыһабар. 

Өҥөйөн көрүөхпүн олуһун саныыбын 

Өлүүлээн үллэрэн ахсаанныыр түгэни, 

Өйдүүбүн  сүһүөхтээн кыһаллан ааҕары, 

Өрөйөн- чөрөйөн олорор кэмнэрбин. 

 

Сырдыкка сирдээҥҥин үөрэтэр да этиҥ, 

Сыыһаны – халтыны сүбэлээн биэрэриҥ, 

Сыыппара, буукуба ураты буоларын 

Сыныйан көрөргө өрүүтүн этэриҥ. 

Сыһыаныҥ эйиэнэ куруутун эйэҕэс, 

Сып – сылаас эйгэни искиттэн түстүүрүҥ, 

Сылааны таһаара күөртүүрүҥ оонньууну, 

Сынньалаҥ тэрийэн оҕолуу сырсаҥҥын. 

 

Оскуола саастарбыт быданнаан саспыттар, 

Олоотуу көрөллөр сэбирдэх быыһынан, 

Оторой – моторой этибит оҕолор, 

Олорор буоларбыт паартаҕа кыһаллан. 

Омуннаах – төлөннөөх саастарбыт ааспыттар 

Ойуулаах – дьарҕаалаах бэлиэни хаалларан, 

Одуулуур курдуктар билигин даҕаны 

Оол ыраах саҕахтан өрүүтүн санатан. 

 

Бастакы учуутал, өйбүттэн сүтүмэ, 

Баар эбээт сэбэрэҥ сып – сырдык мичээрдээх, 

Барыма букатын үйэ саас тухары, 

Баар эбээт санаабар, көтүтэр кынаттаах, 

Бастакы учуутал, Эн өрүү сулускун, 

Баараҕай билиигэ сирдээбит аналлаах, 

Бастакы учуутал – олохпут оҥкула, 

Баранан быстыбат билиибит байҕала! 

5.10.2015 

 


